
læi, cælkka: imgo mon oaidnam du urtegardenest suin?

27 De fastain biettali Petrus, ja dallanaǥa biškoi vuonces.

28 De dolvvu si dalle Jesus Kaiphas lut duobmoviessoi. Mutto arrat læi; ja æi si duobmovieso sisamannam, amasek buttesmættosen dakkujuvvut, mutto vai si oǯuši bæssači labba borrat.

29 De damditti olgus manai Pilatus sin lusa, ja celki: maid vaiddelusaid guoddelæppet di dam olbmu ala?

30 Si vastedegje, ja celkke sunji: jos dat i værredakke læm, de æp mi læm su du gitti addam.

31 De celki Pilatus sigjidi: de valddet di su, ja dubmijækket su din laǥa mield. De celkke Judalaǯak sunji: i læk migjidi lovalaš ovtage hæggatuttet.

32 Vai Jesus sanek ollašuvvuši, maid sarnoi, go dieđeti maggar jabmemi son jabmemen læi.

33 De manai Pilatus fastain duobmovieso sisa, ja ravkai Jesus, ja sunji celki: lækgo don dat Judalaǯai gonagas?

34 Jesus sunji vastedi: sarnokgo don dam du ječčad oaivest? daihe lækgo ærrasak dunji dam cælkkam muo ala?

35 Pilatus vastedi: læmgo mon Judalaš? du olbmuidad ja bajemuš papak læk addam du muo gitti; maid lækgo dakkam?

36 Jesus vastedi: muo valddegodde i læk dam mailme valddegodde; jos muo valddegodde dam mailme valddegodde læi, de legje galle muo

